
К И Р И С И Ў

Өзбекстанға мийнети сиңген мəденият   хызметкери,  Қарақалпақ халқының
сүйикли перзенти   ҳəм талантлы шайыры Тѳлепберген   Мəтмуратов   быйыл  80
жасқа толады.

Бул сəне Қарақалпақстан Республикасында кең түрде белгиленбекте.  Усы
мүнəсибет пенен Қарақалпақстан Республикасы Мəлимлеме-китапхана орайының
илимий методикалық бѳлими тəрепинен    «Қəлби дəрья шайыр» атамасында
методикалық қолланба ислеп шығылды.

Қолланбаның   биринши бѳлими «Адамларға жақсылық тилеп кеткен
шайыр» деп аталып,  бунда Т.Мəтмуратовтың ѳмири хəм дѳретиўшилик хызмети
хаққында сѳз етиледи.

Екинши бѳлим «Бир шайыр дүньяға келди де кетти»…. деп аталып,  бул
бөлимде китап оқыўшылар менен ушырасыў кешесиниң методикалық жол-жобасы
берилмекте.

Үшинши бѳлимге Мəлимлеме китапхана мəкемелеринде
шѳлкемлестирилетуғын «Сиз жасайсыз халықымыздың кеўлинде» атамасындағы
китап көргизбесиниң методикалық жол-жобасы ҳəм соңында пайдаланған
əдебиятлар дизими берилген.

«Адамларға жақсылық тилеп кеткен шайыр»
 Тѳлепберген Мəтмуратовтың өмири ҳəм  дөретиўшилик   хызмети

ҳаққында

Əдебиятымызда белгили орны бар,  талантлы əжайып шайыр Тѳлепберген
Мəтмуратов  1939-жылы   1-сентябрьде   Қараѳзек районында дийқан   шаңарағында
дуньяға келген.  Ол бес жасында əкесинен,  он тѳрт жасында анасынан айрылады.
Жаслайынан ата-анасынан жетим қалып,  балалар үйинде тəрбияланды.
Т.Мəтмуратовтың шайырлыққа,улыўма кѳркем дѳретиўшиликке болған ықласы усы
балалар үйинде тəрбияланып,  оқыўшы болып оқып жүрген жылларында-ақ пайда
болды.  Мектепти питкериўден щайырлық жолды таңлап алғысы келип,  Ташкент
мəмлекетлик   университетиниң журналистика факультетине тапсырмақшы болды.
Оның журналист,  щайырлар таярлайтуғын оқыў орнының студенти болсам,  деген
бул əрманы 1958-жылы  иске  асты. Студентлик жылларында  Т. Мəтмуратов жақсы
əдебий орталыққа араласып, ѳзиниң қурсласлары болған,  соң ѳзбек ҳəм қарақалпақ
əдебиятының белгили ўəкиллери болып жетилискен талантлы жазыўшы-шайырлар,
журналистлер А.Арипов,  Ш.Халмурзаев,   К.Мəмбетов,  С.Садықовлар менен жақын
дѳретиўшилик байланыста болды.

Т.  Мəтмуратов университетти питкерип,  1963-жылда шайыр сыпатында
əдеўир танылып қалған еди.  Кѳп узамай китап оқыўшылар оның дəслепки
шайырлық саўғасы  «Ақ терек пе кѳк терек» (1964) пенен танысты.
       Шайыр, мине, усы 60-жыллардың орталарынан басланған шайыршылық ѳнерин
70-жылларда əдеўир жетилистирди.  Ол республикалық газеталарда,  мəмлекетлик
радиоеситтириў ҳəм телекѳрсетиў комитетинде, соң Əмиўдəрья журналында əдебий
хызметкер,  бѳлим баслығы,  жуўаплы хаткер,  бас   редактордың орынбасары болып
ислеген жылларында ѳз мийнет лаўазымлардың қандай минсиз атқарған болса,



ѳмириниң ақырына шекем лирикаға, поэзияға садық қалды, кѳп ғана қосықлар,
поэмалар жазды, аўдармалар иследи. Шайыр қысқа ѳмириниң ишинде «Ақ терек пе
кѳк терек» (1964), «Лирика»  (1966), «Гѳззаллық оянды» (1970), «Айсəнем» (1973),
«Ашылысыў» (1977), «Арзыў шəмени»  (1981) қосықлар ҳəм поэмалар топламларын
мийрас етип қалдырды. Оның рус тилинде де еки (1984,1988) поэзиялық топламы
басылып шықты. Ол Гетениң «Фауст» трагедиясын  қарақалпақ тилине аўдарды.
Тѳлепберген Мəтмуратов 1986-жылы «Арзыў шəмени» поэтикалық топламы ҳəм
«Жақсы  адамның жүреги» поэмасы ушын Қарақалпақстан Республикасы Бердақ
атындағы мəмлекетлик сыйлықтың лауреаты болды.

Тѳлепберген Мəтмуратов поэзиясы, соның ишинде лирикасы тематикалық
жақтан жүдə рəңбəрəң. Оның қосықларында тəбият,туўылған жер темасы  айрықша
бир йош пенен жырланады.  Т.Матмуратов «Жабаным - жасыл далам» дүркининде
«Ана- жер толғаўы», «Ана-жердиң гиясы», «Жуўсан», «Туўылған мəканға»,
«Саратан», «Ақтал», «Кѳклем қосығы» дѳретпелеринде Ўатан  уллылығын,
туўылған үлкениң гѳззал тəбиятын сүўретлейди.

Т.Мəтмуратов  дѳретиўшилигине тəн жəне бир сыпатлы белги адамгершилик,
инсан қəлбиниң тазалығы, ѳмирге қуштарлық, жақсылыққа жаны қумарлық,
жаманлыққа қарсы гүрес, улыўма ѳмирге философиялық ой жуўыртыў оның пүткил
поэзиясының баслы бағдарына айланып кеткен. Мысалы, инсанның уллылығын сѳз
ететуғын «Сүйенеди адамға адам» қосығында :
                  «Қапаланып тартқанда жəбир,
                   Сүйенеди адамға адам,
                   Қуўаныш та жалғызға аўыр,
                   Сүйенеди адамға адам,
                   Ғайры демей миллетин, ултын,
                   Алыс демей мəканын, журтын,
                   Əне сѳйтип, бийғəрез, бийпул,
                   Сүйенеди адамға адам»,

Т.Мəтмуратов   нəзик лирикада миллий үрп-əдет, миллий минез-қулықты
сүўретлеп бериўгеде оғада шебер шайыр. Усы  мазмунда «Ғаўқылдасар
қарақалпақлар», «Күлки деген мүлки бар» шығармалары қызықлы оқылады.
«Кѳзлерим жолында», «Саған мегземес», «Үш ай болды», «Сен ѳзиң», «Күтиў»,
«Бул ақшам», «Сениң келгениң» дѳретпелери  адам сезимлериниң уллылығын жыр
етеди.  Шайыр алтылықлар, тѳртликлер, эпиграммалар жазды.

Т.Мəтмуратов  эпикалық поэзияда да əдеўир танылған шайыр. «Перизат»,
«Айсанем», «Урыс дəртлери», «Садықлық», «Ғаррының əңгимеси», «Мениң
жулдызым», «Жақсы адамның жүреги» сыяқлы бир қатар лирикалық, лиро-
эпикалық, драмалық поэмалардың  авторы. Оның «Айсанем» (1967), «Перийзат»,
(1973),  поэмалары лирикалық  поэмалар болып табылады.  Мухаббат темасы  бул
еки поэманың да тийкарғы сюжетлик ѳзегин қурайды. «Садықлық», «Ғаррының
əңгимеси» поэмаларында болса конкрет  қаҳарманлар  образын  эпикалық  жобада
ашып бериўге умтылыўшылық бар. Мəселен, «Садықлық» поэмасында урыс
дəўириндеги жас жубайлар Гүлзийба менен Қунназардың  тəғдири сүўретленеди.
Гүлзийба ел журтын қорғаўға атланған  Қунназардың қазаланғанлығы  жѳнинде
«қара қағаз» алса да, оны ѳмир бойы күтеди, улын ержеттирип, адам қатарына
қосады. Поэмада ондағы сабырлылық, мəртлик, адамгершилик усаған  пазыйлетлер



оның турмыс қыйыншылықларына  қарсы тѳзимли  гүресинде айқын сəўлелениў
табады.

Т.Мəтмуратов   ҳəммесинен бурын ѳз халқын шыннан сүйген шайыр еди. Ол
қарақалпақлардың дүньяда ҳеш бир халықта ушыраспайтуғын үрп-əдетлерин,
дəстүрлерин айрықша сүйди, үгит-нəсият етти, бундай миллий айрықшалықты ѳз
шығармалары арқалы дүньяға жайып кетти. Оның «Күлки деген мүлки бар»  деген
қосығы арқалы қарақалпақ деген халықтың  ким екенлиги дүньяға белгили бола
алады. Гейпара адамлар онша итибар бермеўи мүмкин, күлки дегенниң түрли-
түрлиси бар. Бирақ қарақалпақлардағы «басқы», «басқыласыў» күлкиси  ҳеш бир
халықта жоқ.

Уқсаслығы болғаны менен қарақалпақлардағыдай бир биреўин ѳлтире
басқылаў ҳəм оған кѳниў, кѳтериў усылы ҳеш бир халықта жоқ. Шайыр əне усы
күлкини сыйлап, қарақалпақлардың «күлки деген мүлки бар» деп тема қойған. Мүлк
деген сѳздиң əҳмийети оғада үлкен. Бул күлки қарақалпақлардың миллийлик
ѳзгешелигин олардың қара қалпағындай болып кеткен басқы күлкиси екенин
билдиретуғын уллы миллийлиги.

Қарақалпақтың неси бар
Ең қымбатлы журты бар.
Кеўилиниң хошы бар,
Күлки деген мүлки бар.
Мине қарақалпақ халқының ҳадалый миллий менталитетин Т.Мəтмуратов усы

қосығы арқалы  дурыс ҳəм ашықтан-ашық ашып берген.
XX əсир қарақалпақ əдебиятының кѳрнекли ўəкиллериниң бири

Т.Мəтмуратов, ҳақыйқатында да, əпиўайы, бирақ үлкен адамгершилик қəсийетлери
менен де, жоқары адамгершиликли, ар-ҳүждан, жақсылықты, сап муҳаббатты
жырлайтуғын жыллы лиризмге толы, нəзик сезимтал поэзиясы менен де
тирилигинде ѳзине мəңгилик естелик қалдырып кеткен шын мəнисиндеги əдебий
тулға, ҳақыйқый талант ийеси, үлкен ҳəриплер менен жазыўға ылайық əжайып
инсан болды. Оның бул инсаныйлық, дѳретиўшилик сыпатлары ўақтында
заманласларын да қатты сүйсиндирди. Мəселен, Қарақалпақстан  халық
жазыўшысы  Ш.Сейтов ол ҳаққында оның  «Жақсылық сарайы» топламына жазған
алғы  сѳзинде  «Сен кѳз жасындай мѳлдир муҳаббеттиң, таңғы шықтай  таза
ҳүжданның, асқар таўдай жоқары адамгершиликтиң, қара бастың ғамы ушын емес,
пүткил адамзаттың  ийгилигине  бағышланған  нандай ҳадал мийнеттиң мақпал
даўыслы, бəлент лапызлы жыршысы едиң» де еске түсирсе, профессор
С.Бахадырова «ол əдебиятта қайталанбайтуғын əпиўайы, тек ғана оның қосықлары
əпиўайы емес еди», «оның ѳмир жолы да ѳзи де əпиўайы, тек ғана оның қосықлары
əпиўайы емес еди…», деп жазады.

Бул пикирлерди белгили илимпаз Т.Мəмбетниязовтың изертлеўлери де
тастыйықлап турады. Илимпаз ѳз изертлеўлеринде шайыр ѳзи ѳмирде қандай жақсы
инсан болса, əдебий – кѳркем дѳретиўшилик мийнетте де жақсылықтың əжайып
жыршысы болғанлығын айрықша атап ѳтеди.

Шайырдың ѳзиниң де, поэзиясының да усындай бир əжайып дүнья екенлигин
ўақтында дурыс аңлай билген М.Нурмухаммедов шайыр поэзиясының дəслепки
дəўирлеринде – ақ  бул поэзияның арнаўлы изертлеўге турарлық екенлигин атап
ѳткен еди.



2000  жылдың басларында болса жас илимпаз Э.Ешниязова шайыр
поэзиясындағы шеберлик мəселеси бойынша арнаўлы илим изертлеў жумысын
жүргизди.

Т.Мəтмуратов   XX  əсирдиң  60-80-жылларындағы қарақалпақ поэзиясында
ѳзинше жолы бар лирик шайыр сыпатында ғана кѳзге түсип қоймастан,  эпикалық
поэзияның шебери сыпатында да кеңнен мəлим болды.

Т.Мəтмуратов  1985  жылы  46  жасында əлемнен ѳтти.  Ҳақыйқый шайырлар
умытылмайды.  Олардың руўхы халқы менен бирге жасай береди.  Оның ѳлмес
шығармалары əўладтан-əўладқа   жаңғырып,  жаңалана береди.  Мине усындай
шайырымыз Т.Мəтмуратов ҳəм бизге мийрас етип жазып қалдырып кеткен
шығармалары бизиң ядымызда мəңги сақланып қала береди.

Т.Мəтмуратов    тири болғанда бүгинги ғəрезсизлик заманымыздың
бүлбилгиясы сыпатында не деген қүдиретли шығармалар дѳретип жүрер еди….

«Бир шайыр дүньяға келди де кетти… »
атамасында мəлимлеме-китапхана мəкемелеринде

шөлкемлестирилетуғын  еслеў  кешесиниң методикалық жол-жобасы

Шайыр   Төлепберген Мəтмуратовтың  усы жылы  80  жыллығы
Республикамызда кең түрде белгиленбекте.  Əдебий мийрасларын бүгинги жас
əўладларға еле де толығырақ таныстырып барыў мақсетинде «Бир шайыр дүньяға
келди де кетти»… атамасында еслеў кешеси шөлкемлестириўди усынамыз.

Буның ушын   үлкен таярлықлар көрилип,  дағазалар бериледи.  Мирəтнамалар
тарқатылады.  Кеше өтетуғын орын ылайық безеледи.  Кешеге жазыўшы,  шайырлар,
журналистлер,  Т.Мəтмуратовтың өмири ҳəм дөретиўшилигине қызығыўшы китап
оқыўшылар ҳəм   жоқары окыў орынларының филология факультети студентлер
мирəт етилип, сөз  шебери, уллы  устаздың  өмир  жолы  ҳəм  дөретпелери  ҳаққында
кең   түрде   айтып   өтеди.  Кеше қатнсыўшылары,  студент   жаслар   тəрепинен
жазыўшының дөретпелеринен үзиндилер оқып,  дөретпелериндеги қаҳарманлардан
көринислер усынса болады.

«Сиз жасайсыз халықымыздың кеўлинде»
атамасында шөлкемлестирилетуғын  китап көргизбесиниң методикалық

жол-жобасы

Қарақалпақ халқының уллы тулғасы    қарақалпақ əдебияты тарийхында
салмақлы из қалдырған жазыўшы   Төлепберген Мəтмуратовтың  туўылғанына
быйыл 80-жыл толады.

 Бул сəнеге бағышлап,  мəлимлеме-китапхана мəкемелеринде жазыўшының
дөретпелерине бағышлап,  китап көргизбесин шөлкемлестириўди усыныс етемиз.
Бул көргизбениң бас темасын «Жазыўшының дөретиўшилик дүньясы» деп атадық.

 Китап көргизбемиз оқыўшыларға аңсат,  түсиникли болыўы ушын
көргизбемизди еки бөлимнен ибарат етиўди мақул көрдик.

1-бөлим: «Жақсылық жыршысы» деп атап,  бул бөлимге жазыўшымыз
Төлепберген Мəтмуратовтың өзиниң дөретпелери  қойылады.



2-бөлимде: «Əжайып инсан еди» делинип,   бул бөлимге оның  дөретпелери
ҳаққында    жазылған   шайыр-жазыўшылардың   пикирлери,  журналистлердиң
газета-журналларда жəрияланған очерклери    ҳəм    мақалалары орын алады ҳəм
мағлыўмат-бибилиография бөлими тəрепинен ислеп шығылған əдебиятлардың
усыныў дизими қойылады.

